
Kuntest
Qegħdin fl-ewwel parti tal-Vanġelu magħmula minn Prologu u introduzzjoni narrattiva, li jintroduċu ħafna temi li mbagħad jiġu żviluppati fil-Vanġelu. Ġwanni l-Battista hu preżentat sa mill-bidu “bħala xhud biex jixhed għad-dawl, biex bih kulħadd jemmen” (1,7.19.34). Ġwanni hu x-xhud li jħejji t-triq permezz tal-Kelma u tal-Magħmudija, imma wkoll jindika lil Ġesù u l-identità tiegħu bħala l-Ħaruf ta’ Alla, dak li jgħammed bl-Ispirtu s-Santu u bħala l-Iben ta’ Alla (1,29.33.34). Din l-introduzzjoni għall-Vanġelu tħaddan ukoll fost l-oħrajn it-tema tal-ħolqien il-ġdid u anke dik tal-identità ta’ Ġesù li jiġi mogħti seba’ titli.  

35L-għada Ġwanni raġa’ kien hemm ma’ tnejn mid-dixxipli tiegħu.
Fi Ġw 1 u 2 insibu diversi riferimenti temporali li jiffurmaw ġimgħa (1,29.35.43; 2,1), aktarx bħala riferiment għall-ġimgħa tal-ħolqien (il-ġdid). L-istess Prologu għandu diversi allużjonijiet għall-ħolqien (1,1-5.10). 
Il-preżenza tad-dixxipli ma’ Ġwanni tidher xi ħaġa kontinwa. Huma preżentati dejjem bħala bħala tnejn (x3), f’1,35.37.40. Tnejn huma xhieda aktar kredibbli (Ġw 8,17) u jfakkru fil-ħtieġa tal-komunjoni fil-mixja wara Ġesù. Il-quddiem, insiru nafu li wieħed minnhom kien Indri (v. 40) imma l-ieħor jibqa’ anonimu, xi ħaġa li tistieden lill-qarrej jimmedisima ruħu miegħu biex jagħmel l-istess esperjenza. 

36Ħares lejn Ġesù li kien għaddej minn hemm, u qal: “Araw il-Ħaruf ta’ Alla.”
F’1,29 niltaqgħu mal-frażi: “Araw il-Ħaruf ta’ Alla, li jneħħi d-dnub tad-dinja”. Ir-riferiment prinċipali huwa aktarx għall-Ħaruf tal-Għid li jeħles mill-mewt u mill-jasar, imma wkoll għas-sagrifiċċji fit-tempju bħala tpattija għad-dnubiet, għall-Festa ta’ Yom Kippur u anke għall-Qaddej Sofferenti f’Iżaija (Iż 53,7) li jieħu fuqu t-tbatija u l-ħtija tal-poplu. Din il-frażi tgħaqqad is-silta tagħna mal-passjoni ta’ Ġesù: Ġwanni jorbot il-ħin tal-kundanna ta’ Ġesù mal-qtil tal-ħrief fit-tempju għall-Għid u Ġesù huwa preżentat espliċitament bħala l-ħaruf li “ebda waħda minn għadmu ma jkissrulu” (19,33.36). Fil-kuntest tal-Passjoni nsibu wkoll frażijiet oħra simili għal tagħna, “Arawh, hawn hu l-bniedem” u “Arawh is-sultan tagħkom” (19,5.13). Ġesù huwa l-ħaruf, il-bniedem, is-sultan. Dan hu l-bniedem, dan hu s-sultan, dan hu Alla. Dan imbagħad jiġi espliċitat minn angolu ieħor fi Ġw 6, Ġesù l-ħaruf-ikel li jsostni l-mixja u jagħti l-ħajja eċċ.
Ġesù diġà jinsab ‘fl-inħawi’, imma hija x-xhieda li tagħmlu ‘preżenti’. Din ix-xhieda ta’ Ġwanni, u mbagħad it-tweġiba tad-dixxipli, tant huma importanti li f’v. 40 jerġa’ jsir riferiment għalihom. 

37Iż-żewġ dixxipli semgħuh jgħid dan, u marru wara Ġesù. 
Il-karatteristika tad-dixxipli hija dejjem: ‘dawk li jisimgħu’, f’dan il-każ, ix-xhieda ta’ Ġwanni, u ‘jimxu wara Ġesù’ (ἀκούω u ἀκολουθέω). Il-verb ἀκολουθέω imbagħad insibuh mill-ġdid għal tlitt darbiet f’10,4.5.27, wkoll f’rabta mas-smiegħ; f’13,36-38 fejn Pietru din id-darba ma jistax jimxi wara Ġesù; u mbagħad f’21,19-22 fejn issa Ġesù jikkmandah (għax Pietru jista’) jimxi warajH. L-abilitazzjoni għad-dixxipulat sseħħ fost l-oħrajn permezz l-għarfien tad-dgħufija u d-dnub, u permezz tal-imħabba ta’ Ġesù f’dik id-dgħufija. F’8,12 u 12,26 imbagħad niltaqgħu mal-kwalitajiet ta’ min jimxi wara Ġesù. 
Ninnutaw li d-dixxipli jmorru wara Ġesù “l-għada”, wara t-tieni tħabbira. Ġwanni Battista joffri eżempju lil kull xandâr: juri paċenzja fl-istennija, għerf biex jifhem il-qalb tal-bniedem u determinazzjoni li jerġa’ jħabbar il-verità. Barra minn hekk jibgħat lid-dixxipli għand Ġesù; ma jżommhomx għalih; ma jorbothomx miegħu. 

38Ġesù dar u rahom mexjin warajh, u qalilhom: “Xi tridu?” Iżda huma staqsewh: “Fejn toqgħod, Rabbi?” - li tfisser Mgħallem. 39Hu weġibhom: “Ejjew u taraw.” U marru miegħu u raw fejn kien joqgħod, u dak in-nhar baqgħu miegħu. Kien ħabta tal-għaxar siegħa.
Is-silta tippreżenta seba’ verbi li jiddeskrivu l-laqgħa ma’ Ġesù; xi ħaġa esterjuri imma wkoll interjuri fl-istess waqt (tisma’, timxi, ddur, tfittex, tmur, tara u toqgħod). 
L-ewwel kliem ta’ Ġesù fir-Raba’ Vanġelu huma mistoqsija: “X’qegħdin tfittxu?” (τί ζητεῖτε). Mistoqsija simili nsibuha fuq fomm Ġesù fis-silta tal-arrest (18,1-12); huma qed ifittxu lil Ġesù ta’ Nazareth, imma qed jiltaqgħu ma’ xi ħadd ħafna akbar, tant li għall-kliem “Jiena Hu”, jaqgħu mal-art! Imbagħad nerġgħu nsibuha fil-laqgħa ma’ Marija Maddalena, f’20,11-18; hi qed tfittex lil Ġesù mejjet mentri huwa ħaj! F’kull każ huma l-ewwel kelmiet ta’ Ġesù f’sezzjoni ġdida fit-test. F’kull każ Ġesù huwa ferm aktar minn dak li wieħed kien qed jistenna jew jimmaġina, u għalhekk jitolbu ftuħ għan-novità ta’ Ġesù. Barra minn hekk jidher li Ġesù jiġi jsibni hemm fejn ninsab u fl-istess ħin jgħinni niskopri x’qed infittex u fuq xiex qed nibni ħajti. 
It-tweġiba tad-dixxipli f’forma ta’ mistoqsija dwar id-dar, tindika x-xewqa u l-ħtieġa ta’ laqgħa personali u intima ma’ Ġesù. Din imbagħad isseħħ billi dak li jkun imur u hekk jara. Dan kollu jitlob tfittxija, riskju u fiduċja. Il-kmand ta’ Ġesù, “ejjew” (ἔρχεσθε) hu imperattiv preżent li jistieden għal azzjoni kontinwa (‘ejjew, u tieqfu qatt tiġu’). Biex l-importanza ta’ din l-esperjenza tiġi aktar murija, ninnutaw il-binja ta’ dawn iż-żewġ vrus f’forma ta’ kjażmu: fejn toqgħod (μένω), ejjew u taraw – marru u raw, baqgħu (μένω). L-enfasi dwar dan jidher ukoll permezz tal-annotazzjoni dwar il-ħin, l-għaxar siegħa (4,00pm) li fis-simboliżmu Lhudi turi milja jew bidu ta’ xi ħaġa ġdida. Il-kelma ta’ Ġesù sseħħ; ta’ min jafdaha. 
Żewġ verbi ripetuti f’dawn il-vrus huma ὁράω u μένω. Fi Ġwanni ὁράω hu l-verb tal-ħars, imma wkoll tal-għarfien u tal-fidi (3,11; 12,40; 14,9; 11,40; 19,35; 20,8.18.20.25). μένω, li nsibuh fis-silta tlitt darbiet, ifisser toqgħod, tgħammar, tibqa’. Hija kwalità ċentrali tar-relazzjoni ta’ Ġesù mal-Missier u tad-dixxiplu ma’ Ġesù. Jekk wieħed ma jibqax f’Ġesù u Ġesù fih, dan ma jistax jagħmel frott. U wieħed jibqa’ f’Ġesù billi jħares Kelmtu. Hekk il-ferħ tad-dixxiplu jkun sħiħ (15,1-11). Ara wkoll 1,14; 8,31 u 13,35. 

40Wieħed mit-tnejn li semgħu x’kien qal Ġwanni u marru wara Ġesù kien Indrì, ħu Xmun Pietru. 41L-ewwel ma għamel mar isib lil ħuh Xmun, u qallu: “Sibna l-Messija” - li tfisser Kristu. 42U ħadu għand Ġesù. Ġesù ħares lejh u qallu: “Inti Xmun, bin Ġwanni. Inti tissejjaħ Kefa” - jew Pietru.
Il-laqgħa personali ma’ Ġesù twassal għal xhieda u mill-ewwel, “għax aħna ma nistgħux ma nitkellmux fuq dak li rajna u smajna” (At 4,20). Indrì u d-dixxiplu l-ieħor ‘sabu l-Messija’ (εὑρήκαμεν). Issa huwa Indrì stess li ‘jfittex’ lil ħuh Xmun biex iħabbarlu dan. Il-verb εὑρήκαμεν hu fil-perfett li juri azzjoni li seħħet fil-passat imma li l-effetti tagħha jibqgħu jinħassu fil-preżent. Barra minn hekk, il-laqgħa ma’ Ġesù u l-għixien miegħu jwasslu għal għarfien ġdid tant li minn “Rabbi” (v.38) issa jitqies bħala “l-Messija”. 
Għal tlitt darbiet niltaqgħu ma’ Xmun, xi ħaġa li tagħmel minnu diġà persunaġġ ċentrali. Il-bdil tal-isem, li ser iseħħ il-quddiem, jistieden lill-qarrej ikompli jaqra ħalli jiskopri x’wassal biex Xmun ikun jistħoqqlu jissejjaħ ‘Pietru’, u jgħaddi mill-isem (identità) li tah missieru, għal dik li jagħtih Ġesù. Fis-silta Pietru hu preżentat pjuttost bħala persunaġġ passiv, xi ħaġa li mbagħad irid jitgħallem jagħmel; il-bażi tas-sequela u tal-ministeru hu qabelxejn l-akkoljenza tad-don ta’ Alla u tax-xhieda. Pietru għalhekk hu preżentat qabelxejn bħala dixxiplu. 
[bookmark: _GoBack]Kemm fil-każ tax-xhieda ta’ Ġwanni l-Battista u issa anke ta’ Indrì, ninnutaw dan li ġej: ix-xhieda tingħata min-nies ta’ fiduċja; barra x-xhieda mbagħad jeħtieġ il-laqgħa personali; ix-xhieda tinvolvi xandir imma wkoll l-akkumpanjament tal-persuna għand Ġesù, b’dak kollu li dan jista’ jfisser. Ninnutaw ukoll li kuntrarjament għas-sejħat tal-ewwel dixxipli fis-Sinottiċi, ma jissemmiex dak li wieħed sejjer iħalli. L-enfasi hu pjuttost fuq dak li qed jattira, aktar milli fuq dak li wieħed ser jitlef. 
Is-silta ta’ wara, 1,43-51 fiha ħafna kollegamenti ma’ tagħna, speċjalmenti rigward it-tfittxija, li din id-darba jagħmilha Ġesù, ix-xhieda tad-dixxipli, il-laqgħa ma’ Natanjel, l-istqarrijiet dwar Ġesù, it-tema tal-mixi wara Ġesù eċċ u tista’ tkun għajnuna għar-riflessjoni.
